
КОНОПНИЦКА МАРИА

	(Б. Ринчений орчуулга)

	ЗАПАЛА ВОЙЦЕХ

	Туурь

	Запала Войцехтэй танилцах үед минь, нас нэлээд ахисан, зомгол шиг хатчихсан, намрын навч шиг шарлачихсан биетэй духандаа хонхойсон их сорвитой тийм нэгэн хүн байж билээ.

	Гэвч, өвгөний нуруу шув шулуухан, сойз шиг ширүүн, өөдөө сэрвийсэн сахал нь, дайчин эрийн сүр оруулжээ.

	Бууч цэргийн дүрэмт хувцасны маяг бүхий, нэлээд гандаж онгосон боловч эзэнтэйгээ адил яс сайтайн шинж бүхийн зэрэгцээгээр, байдал нь бараг эзэнтэйгээ чацуу гэмээр нэгэн ногоон өнгөтэй, богино дээлтэй явдаг билээ.

	Орогнодог орон сууц нь гэвэл, модны захад элсэн дээр босгогчоо болсон тааруухан муу байшинтай. Дээвэр нь намар өвлийн цаг шуурдаг дөрвөн зүгийн салхинд самнуулан сандаасан, хуучран харласан байдалтай. Нэг туурга нь өрөөсөн өнцгөөсөө хазайн хөдөлж, нөгөө талын туурга нь газар шигдэн доошоо суусан тул, хаалга нь хатавчиндаа яаж ч торж байгааг нь бүү мэд, тийм нэгэн зэлүүд ханхай муу байшингийн дээвэрт нь бор шувуу хоргодож, Запала дэргэдээ нэг муу жаал өнчин хүүтэй, газрын хаанаас чиг түүнээ олж авсныг бүү мэд. Тэр хөөрхий цагаач нь, урьд ер орох газраа олж ядан, эндээс ч түлхүүлж, тэндээс ч хөөгдөж, биеэр нь энд тэндгүй зодуулсан хөх няц, өмссөн нь шороо шиг хар болчихсон нэг муу цамц; гэдэс нь өлсөж, дааран дагжиж, модны захад уйлж байхад нь өвгөн дайралдан өрөвдөөд, ажин харсхийгээд, нэг нулимаад, гэртээ тэврэн аваачиж, дээлээрээ ороон дулаалж, талхны булан байсныг идүүлэн, хэвтдэг вандан дээрээ унтуулсан цагаас хойш хоёулаа хамт байх болж, Антек гэдэг тэр жаал хүү, Войцехыг түшсэн нь, царс модны хожуулд хаван наалдан ургасан найлзуур шиг салшгүй болжээ.

	Бие биедээ ихэд дасаад, өнөө өсөж яваа цагаач нь ганц халбага төмсөөр цадахаа байж өвгөн, амандаа иддэгээсээ хасан, унд хоолоо жаалдаа нийлүүлдэг боллоо.

	Хаврын өглөө эрт өвгөн Запалын дуу дуулдаж,

	— За, хүү минь, ахиад алхаад марш! Цэрэг эр яаж алхдагийг мэдэхгүй, чи ер эм юм уу, эр юм уу? Баруун хөлөө урагш нь болго!.. Биш ээ, нөгөө хөлөө... Ээ дээ, яачихсан юм бэ, чи?.. Нөгөө хөлөө гэм! Чихээ өөд нь! Гэдсээ тат! Ээ дээ! Үгүй, яачихсан жаал вэ, чи чинь! Дүрэм хэмжээ огт алга! гэх нь дуулддаг байлаа.

	Өнөө «цэрэг» болж байгаа тэр жаал нь цамцаараа, өвгөнийхөө хажууд нь алцганан, хир даг болсон шилбэ нарийн хөлтэй, ингэхлээр чих өөдөө бололгүй яах вэ гэж өлийхийн сайнаар өлийж гэдсээ л яаж ч аргалж чаддаггүй, туранги эцэнгэ хавирга дороос нь нэг их цүзгэр хэвэл бондойж, цамцны цаанаас цухуйж, өвгөнтэйгөө хоёулаа чимээгүй жагсан алхах сургууль хийж байхад, цочирдсон бах мэлхий, Войцехийн хөл дороос нь чийгтэй бут сөөг, хоргодох хонхорт зайлан нуугдах гэж сандран үсэрцгээж, болжмор жиргэн буй өглөөний чимээгүй нам гүмд чамбай өвгөн цэргийн хүн шиг чанга гишгэлэн алхах нь тун холоос дуулдаж,

	— За, жаал аа, бидний өмнө хэнгэрэгчин явж, тэнгэрт хүртэл дуулдахаар хэнгэргээ нижигнүүлэн цохиж яваа шүү гэж бодоорой. Цаана нь бүрээчин, алтан өнгөт гуулин шар бүрээгээ татаж хажууд маань манай ахмад, ээ дээ, цогтой царай нь гялалзаж, сүр жавхаатай явж байна шүү. Бидний хойноос явган цэрэг ёстой далай шиг гэж мэд. Дарга нарын мэдээчин, салхи сархийтэл жигүүртэй юм шиг давхилдаж, олон генералын алт шиг гялаа цалаа болж явж байгаагийн цаана нь цагаан морь унасан хаан заларч яваа шүү... Вив лимперер, Урай! гээд малгайгаа дээш нь хаяж, яртай модон таягаараа ёслон, зориг хийморь нь сэргэн алхаж явахад нь жаал хүү, тэр хэнгэрэгчин, бүрээчин, өнөөх алтан саа чимэг гялалзуулсан мэдээчин, олон генерал, ялангуяа тэр хааныг харах юм сан гэж нүдээ дэмий л бүлтийлгэн амаан ангайн алмайрсаар, хөл нийлүүлэн алхахаа алдаж, өвгөн сэтгэл сэргэн хөгжиж, царай байдал нь гучин жилийн өмнөх шиг тэс ондоо болоод алхан явж байгаа нь өглөөний үүрийн хярааг ширтэн, үсээ хийсгэн, сүртэйеэ ханхалзан алхаж, гандан онгосон цамц нь хүртэл, өнгө орж сэргэсэн шиг харагдах ажам. Аман дотроо нэг юм шивнэж, онгон сахиус орсон мэт явж байтлаа, ухаан санаа орж, номхорсон байдалтай болж, зангидсан гараараа нулимсаа арчаад, Антекийн хождон хоцорсхийснийг ажуут, загнаж үглэн,

	— Чи юу болоод, уруул амаа ангайн алмайрсан юм бэ? Ингээд энэ мууг хараач, та минь, үгүй чи шалавхан хөдөлж үз л дээ! Хэрэв чи манай ваахмистрын захиргаанд орсон байвал уу, чиний ингэж байхад чихийг чинь чинжүүдэх сэн дээ! Яваад бай! Баруун хөлөө урагш нь! Нэг, хоёр... үгүй чи гадсан хөлтэй юм уу? Үгүй, чи ер... хэмээвээс, тэр жаал нь нэгэнт хөл алдаад, нийлүүлэн алхаж чадахгүй, дэмий л арваганан алхаж, ерөөс зүүн баруун хөл гэдэг нь чиг үгүй болчихсон юм шиг санагдаж бас нэг мэдэхүйеэ, өдий төдий олон зүүн баруун хөлтэй болчихсон юм шиг, нийлүүлье гэхэд нь таарч нийлж өгдөггүй болчихсон юм шиг санагдаж, амаа улам ихээр ангайгаад, Запалын өөдөөс алмайран харахдаа, цэргийн дүрэм сахилга бат огт үл мэдэх гэдэс нь цамцны хормойн завсраар улам цүрдийн цухуйчхаад, өвгөн баахан эрхчихсэн байдал үзүүлээд, жаалыг номхон зогсоогоод, ингэж алхдаг юм гэж урд нь зогсон үзүүлэвч, тун саяхан баатар цогтой алхаж явсан Запалаас шал өмнөө байдалтай болж, том хөлөө өргөн, алхах нь хөшүүн болж, модон хөлтэй болчихсон юм шиг. Ширвээ сахалтай дээд уруул нь инээдтэй хачин ярвайн хөдөлж, гандчихсан цамц нь хүс хүс ханиачихсан, хорчийчихсон цээжнээс нь халхайн унжих тэр үес өвгөн биеэ барин зогсоод, толгойгоо доош нь унжуулан, нэг хэсэг амьсгаа аваад, жаал хүүгийн гараас хөтлөн, эцэж ядарчихсан хөлөө чирэн, чимээгүй алхдаг байжээ.

	Тэр жаал хүү нь, алтан саа чимэг гялалзуулсан олон генерал, өнөө хэнгэрэгчин бүрээчнийг сонсоод ер санаанаас нь гарч өгөхгүй. Запалын хажууд нь арваганан алхаж явахдаа, өвөө минь тэднийг чухам хаа байхыг харсан юм бол доо? гэж санагалзан бодож нүдэн өмнө нь өвөлжих тариа тарьсан газар мазовшийн ногоорон буй тариг газар, өглөөний будан ургах нарны гэрэлд алтан тоос будран салхинд дэгдэх мэт сонин үзэгдэж, ойн зүгээс цэнхэр туяа татан жирвэгэнэх нь мөнгөн экхэг шигшүүрээр салхинд хөхөмдөглөн урсаж байгаа юм хийсгэж байгаа мэт үзэгдэн авай.

	Өнөөх цагаач, өвгөний алхахыг гүйцэх гэж арваганасаар, амаа ангайн нүдээ улам ч ихээр бүлтийлгэн, тэр алтан туяа татсан буданд л өнөө олон жанжин, өнөө хаан байгаа байлгүй дээ. Ондоо хаа байх вэ гэж тэр зүг амаа ангайн хар харсаар юм эс үзэгдсэнд, өвгөний гараас чангааж, нам дуугаар, — Өвөө! гэхэд нь бодлого болсон өтгөс, тэр жаалын үг дуулсангүй.

	Тэгэхлээр нь дуугаа арай өндөр болгож, 

	— Өвөө, би тэр цаана тань хааныг ч харсангүй, бүрээ ч үзсэнгүй... гэхэд нь өвгөн инээмсэглээд,

	— Ээ хорхой жаал, хэн хүнд л бүрээ татаж ёсолдог юм гэж чи бодож байна уу? Би бүрээ татахыг мөн сонсохын хэрээр сонссон доо! Арав гаруй жил, ёстой чихийг минь дөжиртөл бүрээ дуугарч, хүний үг хэлэхийг ч дуулахаа байж, хээр салхи шуугинахыг ч дуулахгүй, бүрээний дуу чимээ л хангинаад байдаг сан. Чих минь тэгж дөжрөөд, өтөлж доройтох, үгүйрч ядрахаа ч мэдсэнгүй! Тэнэг амьтан намайг Дүлий Запала гэцгээдэг. Би чинь дүлий биш, Мазуур овогтон тануусын зүүд зөнд ороогүй юм дуулан чагнаж явдаг хүн шүү! Хэсэхийн ихээр хэсэж, хүн гэдэг чинь, үзэхийн их юм үздэг байна шүү! Эзэд дайнд мордвол би бас явалцдаг байлаа. Войцехээ, орон байшингаа хайрлан санахгүй юу? гэхэд саналгүй яах вэ гэдэг байлаа. Тэгвэл буц даа, би чинь Наполеоныхоо дэргэд нь бараа болон үлдэнэ гэж айлдахад нь, Хай! тэгвэл би чиг бас үлдэнэ дээ гэхэд минь, ноён маань, за тэгвэл гарыг чинь барья, садан минь, би франц нартай чиг буцахгүй гэдэг билээ. Нээрэн буцсангүй шүү! Ёстой зоригт ноён байж дээ! гээд толгойгоо дорогш болгон, сүүрс алдан нэг хэсэг явтлаа, шулуудаж тэнийн, цааш нь үгээ үргэлжлүүлэн:

	— Яая гэхэв. Нэгэн удаа дайран довтолсноо санавал, хэцүүхэн өдөр байж билээ. Тэр өдрийг Тэнгэр лав хуанлидаа учиртай өдөр гэж улаанаар тэмдэглэсэн байлгүй. Бүрээ татаж байгаа нь галав юүлэх гэж байгаа юм шиг сүртэй. Хэнгэргийн нижигнэх дуунд хүн айх гайхахаа ч мэдэхгүй дүйрчхээд, хаа л харсан зүг бууны жад, нүд чичим, хүний өөдөөс арзайчхаад, бид огт ажиггүй, зоригтой ч байлаа. Урдуур маань мэдээчин, сэлмээ зул шиг гялсхийлгэн өнгөртөл, бид чинь, Вив лимперер! гэж нирхийтэл хашхирч, өнөө муусайн испаничууд өөдөөс маань эгнэж байснаа оволзон сандралгүй яах вэ! Ай Тэнгэр минь! Манай энэ дэлхий гурав дахин цөмрөн нурсан чиг, манай тэр сүртэй дууг гүйцэхгүй дэг. Офицерууд: Марш! Марш! гэж хашхирцгаан, бид гэдэг нь, араас маань өсгийд маань буцлам давирхай цутгаж байгаа юм шиг, урагшаа ухасхийн дайрч, толгойтойгоо явж байгаа юм уу, толгойгүй болчхоод явж байгаа юм уу гэдгээ мэддэгт хүрээгүй, хөл нь өөрөө л урагшаа ахиулан, баруун, зүүн, зүүн, алхаад! гэж урагшаа зүтгэж явтал, толгой дээгүүр гэнэт нэг юм л тасхийгээд л дэлбэ буучихсан чинь, Христос Тэнгэр минь ээ! баахан доошоо л буусан бол, малгайг маань ховх татчих юм санж. Бид яасан ч үгүй дээ! хэмээн өвгөн Запалын “бид яасан ч үгүй дээ!” гэж хэлж байгаа тэр үеийн байдлыг харвал уу, юутай цогтой, хийморьтой гэх билээ. Тэр өвгөний Мазур хүний сэтгэл дотор нь мэдэгдэж байгаа нь тэр билээ л.

	Өвгөний тэгж байтал, Антек, ийш тийшээ баахан сандарсхийсэн байдалтай харан,

	— Өвөө, тэр хавьд нөмөрт нь хоргодоод, хожим тосгоны зүг зугтаачихмаар тийм хашаа байсангүй юу? гэж өвгөний үг таслан асууваас,

	— Хашаа юу? Ээ чи муу эрийн шинжит хүү! Хүнд нэр төр гэж байдаг шүү дээ. Тэгж байвал, хаан юм уу, ахмад мэдвэл юу гэхэв? Дайны газар хашааны ард хоргодох зугтаах юм бол, чамайг даа! Манай ахмад ярихдаа, тэр дайн болж байх үес, олон ван ноёд цөм франц хүний төлөө польш хүн тулж байгааг гайхацгаан харж байсан гэдэг. Хай, тэгж хэлэлцэх юм бол дэндүү л дээ. Тэгж хэлэлцүүлэхийг хүн бүү үзэг! гэхэд нь Антек,

	— Франц хүн өөрсдөө тулахыг яасан юм бэ? гэхэд нь,

	— Тулахыг яасан юм бэ? Найртайн ёсонд хамаг юмаа хуваалцан эдэлнэ шүү дээ, нэг нь нэгэндээ түшиг өмөг болох ёстой шүү дээ. Нэр төрөө боддог хүн амьтан намайг ингэж байна гэдгийг үзэж мэдэж байна, хэлэлцэж байна гэж бодоход сайхан шүү дээ. Тэгэвч, тэр тухайн үед буун сум амаар чинь ороод, араар чинь шүдийг чинь аваад гарчихгүйг л хичээж байх нь чухал юм! гэсэнд,

	— Хаан яаж байсан бол, хэн түүнийг сахин харж байсан бэ? гэж санаа зовуурилан асууваас,

	— Хааныг уу? Ээ хүү минь, хаантныг Тэнгэр сахиус харж хамгаалан, хааны сүр жавхлан нь өмөг болж, манай туг дээрх сүлд болсон бүргэд сахин харж, хааныхаа дохиход гар хөдлөх нь бэлхэн хүрээлж байсан түг түмэн эрийн халуун амьсгал нь сахин хамгаалж байхгүй юу? Орд шилтгээнээр хамгаалуулдаггүй, цэргийн ачаа хөсгийн газар зоогоо зооглож, ачаа хөсгийн дунд нойрсдог байдаг сан даа. Буун сум нь нэг нэгэндээ Наполеон Бонапарт байна шүү гэж шуугин, нэг нь чиг биед нь халдаж зүрхэлсэнгүй гээд, сэтгэл сэргэсэн дуу хоолойныхоо чимээнд зориг орсон өвгөн цэрэг чимээгүй болоод, нүдэн цэцгий нь хөхрөн харагдах алсыг ширтэн авай.

	Антек хүү хажууд нь хөл нүцгэн, улам улам хурдлан арваганаж, өвгөн Запалын сүртэйгээр найруулан хэлж өгсөн тэр их баатар эрийн дүр нь, өвгөний сэтгэлээс жаал хүүгийн сэтгэлд шилжин ургаж, жаалын байдал сонин хачин болоод, нар өөд гарсан шувуу шиг, хүзүү толгойгоо улам ихээр өлийн өвгөн Войцехийн ханцуйг бүр чанга атган базлаад, өвөөгийн нүдэнд үзэгдсэн тэр хааны дүрийг өөрөө ч бас амаа ангайн, сайн ажвал харж юуны магад гэж өвгөний нүд өөд нэг хараад, дахиад нэг ажин харж, тэгээд ханцуйнаас нь чангаагаад, — Өвөө! гэж шивнэвээс, Запала нь өнгөрснийг нэхэн бодож, санаа нь нөхөцсөн цагийн явдалд шингэн буй тул, жаал хүүгийн дууг ер сонссонгүй, үрчлээс болсон нүүр нь улбалзан, толгойгоо унжуулан модны зах дахь гэрийнхээ зүг чимээгүй чиглэж билээ.

	Тэр шөнө Антек унтаж ядан, вандан дээрээ тийчгэнэн, гараа алдлан, нойр дундаа зүүрмэглэн зүүдэлж, үүрээр сэрээхэд, жаалын ухаан санаанд хамгийн түрүүн өнөө хаан орж, өчигдөр өвөө, тэр хааныг цагаан морь унаад байсан гэсэн билээ. Тосгонд ерөөс цагаан морь байхгүй, ноёны жүчээнд ч байхгүй байтал, тэр хаан хаанаас цагаан морь унаж явсан бол? Тэр цагаан морины байдал төрх нь ямар байсан бол? Хаан ямар байж вэ? Буун сум дээгүүр нь шунгинан өнгөрч, дайн тулаанд өмнө нь гийгүүлж явдаг алтан хяраа хамгаалан, олон туг дэрвэлзэж байгаа нь, өнөөх цагаан моринд нь холбоостой шувууны жигүүр шиг салхинд шуугинах ажээ.

	Хааныг тийм л байдал дүртэй байгаа байх гэж дотроо сэтгэн бодоод, Войцехийн сууж байгаа газар, исрийн дэргэд, идээний царын хажууд зогсоод, бодлого болчхоод, юм бараг идсэнгүй, дэмий л халбагаа нэг гараасаа нөгөө гартаа барьж байлаа.

	Чингээд, Запалыг өглөөнийхөө идээ хоолоо идэж уусны хойно сүхээ ойд мод огтлох гэж билүүдэж эхлэхэд нь, өвгөний урд хойно нь орж үймүүлээд, эцэс сүүлд нь туранхай гараараа өвгөний өвдөг тэврэхэд,

	— Хүү минь, яаж байгаа чинь энэ вэ? хэмээвээс,

	— Өвөө минь, алтан хонгор өвөө минь, тэр хааныг би ядаж нэг удаа ч гэсэн барааг нь харах юм сан! Яаж ийж ч гэсэн! гэхэд нь Запала сахал дотроо инээмсрэн,

	— Хараач энэ муу жаалыг! Хаан, хаан гээд байдаг чинь ер хэн л хамаагүй хардаг үздэг нярав болсон юм уу, бор шувуу айлгадаг мануухай шиг юм болсон юм уу? Хааныг үзтэлээ намайг орон дэлхийд хэчнээн бядан явж, бэрхийг эдэлж, могой шиг хэчнээн зулмаж сая үзэж харсан гэхэв? гэхэд нь өнөө цагаач,

	— Та яаж үзсэн бил ээ? Алтан сайхан өвөө минь? хэлээч гэж өвгөний өвдөг дахин шүүрэн тэврээд, их л шохоорон шаргаахад Запала, ирлэсэн сүхээрээ билүүгээ тулаад гүнээ сүүрс алдан өгүүлрүүн:

	— Ээ хөөрхий минь дээ! Яаж ийж байгаад л нэг үзсэн дээ! Үхэр бууны дарийн утаан дундуур, гал, цахилан гялалзаж байгаа дундуур, амь алдахдаа хүн тэнгэр сахиусандаа залбирах завсар чөлөөгүй үхлийн аюултай тулаан дунд нүдэнд минь үзэгдсэн дээ... Цусан манан дундуур, баруун зүгээс салхилсан салхинд тариалан дээгүүр нисэж яваа начин шонхор шиг халин явж байсан даа. Тэр тариалан нь, тариалангийн түрүү оволзож байгаа юм биш, хүний толгой байсан даа. Буун сум түүнийг шурхийгээд дайран гарахад, хадуураараа хадсан юм шиг зам гараад, хүүр эгнэчиж байсан гэхэд нь жаал хүү,

	— Хэн гэгч нь тэгж хадуураар хадаж байсан юм бэ? гэж гайхан асууваас,

	— Өнөөх эрлэг гэгч нь байхгүй юу даа, хүү минь гэхэд

	— Хаан яасан бэ? хэмээсэнд,

	— Хаан бидний л хамт байсан. Хаангүй яаж тэсэх вэ? Нэг довцог өндөр газар, өнөөх л бор дээлтэйгээ, гараараа саравчлан харж, тушаал зарлиг буулган, их бууны батарейн өөдөөс манай Мазур эр дайран давшиж байгааг ажин харж байсан даа. Тэнгэр мэднэ дээ, тэр батарейг бид эр сайндаа дайран орсон юм биш, хааны харцын сүр жавхлангаар дайрсан юм даа. Би ав авсаар сайн таньж, аль нь хаан байгааг мэдсэнгүй, дэргэд нь штабынхан, алтан саа тэмдэг гялалзуулсан юм бужигнаж, өдөн отготнууд, гангачуул. Чингэтэл, эзэн ноён минь, Войцех ээ, Наполеон тэр байна шүү гэлээ. Хартал, тов тодхон, зурж дүрслээд авмаар байж байв. Өнөө олон гялаа цалаа болсон мэдээчид нь тушаал зарлигийг нь дамжуулах гээд давхицгаан яваад өгч, хаан ганцаараа зогсож байсан нь бялдар сайхан боловч, бага шиг биетэй, тэгсэн чиг, сүр жавхлангийн ихэд надад үлэмжийн их том эр шиг үзэгджээ.

	Чингэж хэлээд өвгөн бодлого болж, дуугаа хураачихжээ. Тэгээд, өнөө жаалаа өвдөгний өмнө зогсон, өөдөөс нь харж байгааг ажуут, ширүүн алгаараа сагсайсан үсийг нь илээд, энхрийлэн өгүүлрүүн:

	— Чи минь, цэргийн алхааг сайн сураад, янз бүрийн командыг мэдээд авсан хойно чинь би чамд Наполеоныг үзүүлнэ ээ, яармагийн дараа л... гээд, сүхээ авч үүрээд, ойн зүг мод огтлоор одсон билээ.

	Түүнээс хойш нэг хэсэг ер Запала Войцехтэй дайралдсангүй. Сонсвол, өвгөн өвдөж, амьсгаадан сандарч, ер мод огтлохоор явахыг ч байж, гэр орноосоо гадагш гарахаа байж, он гарахаас өмнө яармагт очиж чадсангүй нь, залуудаа эмчлүүлэлгүй явсан мэсийн шарх нь яс үенд нь эмгэг тусгасан байжээ.

	Харин, нөгөө жаал Антектэй замд нэг дайралдсан минь намар билээ. Тэр хөөрхий цагаач, урьдын адил туранхай, зүдрүү байдалтай, хувцас хунарт нь харин нэг баахан өөрчлөл орсон шинжтэй. Хөөрхий түүний мөрөндөө тохсон муу цамц нь хэвээрээ боловч, дээр нь Запалын хантааз хэдэрч, тэр нь томдоод, жаалын өвдөгцөө хормойтой, тэгээд Антекийн цүрдгэр гэдэс нь түмбийж «эрийн сүргүй» болгодог нь хэвээрээ тул, ардаа наалдах дургүй, урагшаа цүлхийн томбойгоод, хантаазны хоёр хормой тэр учраас дэлгээстэй аж, жаал хүү, таригт хадсан сүрлийн ёзоор дээгүүр Войцехийн яртай таяг үүрэн, дэрсэн нарийн хөлөө дээш нь өргөн жагсаалын алхаагаар алхаж яваа нь өрөөсөн хөлдөө хог дотроос дэгээдэн гаргаж авсан хуучин эм гуталтай, нөгөө хөлдөө томоо гэгчийн модон шаахай углаастай нь алхах бүр пидхийж их чимээтэй байгаа нь, жагсаалын алхаа хийж сурахад нь хэмжээ зааж дөхөм болгож байсан учир тэрүүндээ нэлээд бахархангуй алхаж нээрээ чиг сүрхий чадамгай алхдаг болсон байдалтай. Хөлөө дээш нь сүрхий өргөн алхах тул, эм хүний өнөө муу гутал, модон шаахай хоёр нь жаал хүүгийн хамрын тушаа ээлжлэн овосхийгээд газар пидхийтэл гишгэх бүр нарийхан гэгчийн дуугаар “нэг, хоёр”, дахиад л “нэг, хоёр!” гэж командлан алхаж явахдаа, алсыг ширтэн харж яваа нь одоо байгаа шигээ нэг цамцтай, хантаазтай тэр чигээрээ буцалтгүй зорин, хадсан тарианы ёзоор дээгүүр алхсаар, аль хэдийн хүсэн тэмүүлсэн юмандаа хүрнэ гэж яваа юм шиг, харц хүний өнчин өрөөсөн хүүхдийн зовуурь шингэсэн тунгуу харцанд «баруун зүгээс салхилсан салхинд» алс тэртээ халин нисэж яваа шонхор шиг тусан харагдаж, тод томруун, үлэмжийн их нэгэн дүр, хааны дүр гийгүүлэн тусч байгаа бололтой.

	Тэр жаалтай чингэж уулзсан минь сүүлчийн уулзсан минь биш, бас намар орой, сэрүүний үес Войцехийн богинохон хормойтой үстэй дээл өмссөн боловч, хөл нүцгэнээр огт ажиггүй өнөө хүссэн юмаа уран ухаанаар санан бодсоор алхан явах, командлах сургуулиа сүрхий эрчимтэй хийж байсан билээ.

	Тэгээд өвөл болж, сартай хүйтэн, нам гүм нэгэн үдэш саяхан орсон цас, тал, тариг цагаан мяндсаар хучсан юм шиг харагдаж, огторгуйд олон одон, маш хол гялалзан, од газар хоёрын хооронд хөх сүүдэр мөнгөн өнгөт будан татаж, тосгоны зүгээс олс маалинга нүддэг нүдүүрийн чимээ, нохойн дуу дуулдаж, ойн захад өнөөх Войцехийн муу байшингийн тэнд сүхээр юм цавчих чимээ гарч байсан билээ.

	Тэр чимээний зүг чиглэтэл, Запала, хэдийн босгоныхоо хажууд хэвтэж байсан нэг царс мод цавчин засаж байгаа нь үзэгдлээ. Царай нь зэвхийрээд, өтөлж доройтсон шинжтэй. Тэгээд сарны гэрэлд үзвэл, хүн гэхээс, хий сүг шиг хачин харагджээ. Дэргэд нь Антек цасан дээр нүцгэн хөлөө солбин гишгэж зогсон буй нь өвгөөгийнхөө дархалж байгаа юмыг их л шохоорон харж, бор шувуу жиргэж байгаа юм шиг, жаалын нарийхан дуу нь тас няс цавчих сүхний дуутай хутгалдан, өвгөн их л ядран чилж байгаа байдалтай байн байн сүхээ доош нь болгон зогсож, духныхаа хөлс арчин, амьсгаа давхацжээ. Ер нь сүүлийн үес бие нь чилээрхэж, тэнхээ тамир алдраад, хэвтрээсээ өдөр бүр босдог боловч, дууддаг юм нь үүдний цаана хүрч ирлээ гэж хэлдэг нь одоо л ирэх шиг боллоо гэдгээ өвгөн хэдийн мэджээ.

	Тэгээд, Тэнгэр сахиусандаа даатгадгаа даатгаад, хүнд хэлж захидгаа хэлээд, ногоон дээлээ цэвэрлээд, бүдүүн хийцтэй гутлаа тосолж өнгөлөөд, цагаа хүлээж байдаг болсон байлаа.

	Ганц зовдог юм нь гэвэл жаал хүүд хааны дүр үзүүлнэ гэсэндээ хүрч эс чадах нь дээ. Хаанаас олж үзүүлдэг бил ээ? Яаж үзүүлдэг бил ээ? Хот орох гэхэд, муу хөл нь биеэ даахаа байж бас яармагт тийм юм олдох эсэхийг бүү мэд. Тэгтэл жаал хүү өнөөх амласнаа хэзээ үзүүлэх вэ? гэж өдөр бүр сануулан салдаггүй. Жагсаалын алхааг сүрхий сурч, хариу шангаа горьдох нь аргагүй дээ!

	Хааяа хааяа командын үгэнд алдасхийдэг боловч, тэр бага хэрэг, яваандаа сурч авалгүй яах вэ, өсөж яваа амьтан. 

	Өнчин хөөрхийд “— За, хүү минь, хар даа. Наполеон гэдэг маань энэ дээ!” гэж үзүүлэх ямар нэгэн зураг хөрөг шиг юм гарын дор байвал юутай билээ. Тэгж бодохдоо элгэндээ буцлам ус асгачихсан юм шиг зүрх нь амаар гарах гэж тэвдэн зовниж, арга бод бодсоор, тэр сартай нэгэн орой сүхээ ирлээд, овоохой байшингийнхаа гадаа хэвтэж байсан тэр царс мод засаж эхэлсэн байжээ.

	Урьд нь тийм юм дархалж огт үзээгүйдээ яах вэ. Хааны дүр нь сэтгэлд амьд байгаа мэт тов тодорхой, элгээ тэврээд, алсыг ширтэн ширтэн харж байгаа нь ухаан сэтгэлд хатангадаастай юм хойно... 

	Антекийн сэтгэлээс хаан бас гардаггүй тул, цасан дээр хөл нүцгэн дэвхцэсхийн, өвгөнөөс энэ тэр гэж дурдан лавласаар эцэс сүүлд нь: Наполеон ямар гуталтай байсан юм бол? гэж асуусанд Запала биеэ тэнийж, хатавч тулаад,

	— Байз аа, хүү минь, гутал нь... том л байсан даг даа, өсгийд нь байдаг даравч нь олон хошуутай, морио түүгээрээ давирахад их цэргийг элэг рүү нь чичсэн юм шиг, цэрэг олон цөм, газар тэнгэрийн савсалганд ч хүрнэ гэхэд яваад л байдаг, яваад л байдаг байж билээ гэхэд нь, Антек тэр гутлыг үлгэрийн гутал мэт бодон өөртөө аман дотроо “— Лав нэг алхахад долоон бээрийн цаана гарчихдаг гутал даг аа” гээд, бас нэмэн асуусан нь:

	— Дээл нь? гэхэд өвгөн давтаж,

	— Дээл нь үү? Үнэн юмыг үнэнээр нь хэлэхэд, дээл нь ер хаан хүний дээлийн шинжгүй, ямар ч мэдээчийн дээл, дээлээс нь илүү гоё байсан даа. Гэвч, тэр дээлээ Наполеон өмсөөд, олон цэргийн өмнө гараад ирэхэд нь, бидний нүдэнд нар гарсан юм шиг үзэгддэг сэн дээ. Ээ дээ, тэр дээлийн төлөө хэчнээн амьтан амиа өгөөд, ер амь хайргүй байсан даа! Хааны бие лагшин багавтар, шавхийсэн, тэгшхэн. Нүдний харц нь эелдэг сайхан боловч, хүний өөдөөс хараад орхиход нь цээж нэвт харж байгаа юм шиг байдгийг би мартаагүй санаж байна гээд чимээгүй болоод, цээжээ базан атгаад, нэг их ханиаж ханиаж, баахан биеэ тогтоогоод, — Хүү минь гэртээ орж унт даа... Тахиа хүртэл унтах гэж байгаа шүү гэж огторгуйн зүг хөхөмдөглөн харагдагч од ширтвээс, Антек өнөө улиг болсон үгээ давтан үглэж,

	— Өвөө, би тэгээд хааны бараа хэзээ үзэх хүн бэ? гэхэд нь,

	— Үзэх цаг бий, хүү минь, унт даа... гэлээ.

	Тэгээд жаалыгаа гэрт ороод, хаалгаа хангинатал хаасан хойно өвгөн хоёр гараа өргөн залбирч,

	— Хамгийг чадагч Эзэн Тэнгэр минь ээ! Энэ өнчин жаалд Наполеон хааны дүр үзүүлтэл минь амьсгалыг минь таслахгүй болтугай! гэж дууг өндөр болгон залбирах үес агаарт доошоо бууж байгаа хяруу унах нь хүртэл дуулдаж байсан тийм нам гүм байж билээ.

	Тэгээд өвгөн, алгандаа нулимаад, сүхээ барин дархалж гарсан нь үүр цайтал модонд цуурайтаж байлаа.

	Хэд хоноход, өнөөх босгоны тэнд хэвтдэг байсан тэр царс мод нь, хүний дүрс хэлбэртэй болж, ойн захад байдаг ядуу ханхай тэр муу овоохой байшингийн дунд тавиастай байв гэнэ.

	Хүний дүр гаргасан хийц нь бүдүүн, нэн том толгойтой, хөл нь тун богинохон, бие нь нүсэр гэгчийн байдалтай боловч, тэр овоохой байшингийн босгын наана, задгай галын гэрэл одоогийнх шиг ингэж тусч байгаа тэр газар, байдлыг харвал, Запала өвгөн шиг Наполеон! гэж дуу алдмаар харагдаж билээ.

	Царай зүс нь төсгүй, тэр ч лав үнэн. Ер нь л ямар нэгэн хүний царайны дүрс л гаргасан хэдий боловч, хүн бүхний мэддэг тэр баатар эрийн толгойн хэв шинж бас үл мэдэг оролцсон байжээ. Харин, өнөө малгай дээл нь, мөн гараараа элгээ тэврэн зогсдог байдлыг андуурамгүйгээр хийжээ.

	Тэгээд, Запала, тэр бүтээлийнхээ өмнө, царай нь өнгө орж, хийморь сэргэсэн байдалтай зогсож байгаа нь яг л эртний грекийн алдарт уран Фиди, тариачин эрийн муу дээл өмсөөд зогсож байгаа юм шиг санагдмаар ажээ.

	Хөлийн хажууд нь цүүц, хуурай, өрөвтөл нь Мазур эрийн гарт халсан чигээрээ хэвтэж, Запалын нүдэнд хайр бахархлын гал гялалзан, уруул нь залуугийн үеийн адил улайж, цээж нь амьсгаагаа чөлөөтэй тавтайхан амьсгалахад нь оволзож, байдал нэгмөсөн өвөрдөж, шулуухан сайхан эрийн шинж ороод, газраас шүүрэн авсан сүхээ нэг гартаа барин өргөөд, нөгөө гараараа цэргийн ёсоор хаандаа ёслон зогсжээ.

	Тэгж байснаа инээмсэглээд, гэрийнхээ булангийн зүг харахад Антек өнчин жаал, нэг муу вандан дээр унтаж хэвтэв. Цамцны энгэр нь яраастай, туранхай хавирга нь харагдаж, хантаазаар хучаастай хормой дороос нь дэрс шиг нарийхан хөл нь цухуйж, тэгшхэн сайхан амьсгалж хэвтэхэд нь бяцхан цээж нь оволзож, гараа салаавчлан хэвтэж байгааг нь хараад өвгөний нүд нь үүрийн шүүдэр туссан мэт ус болон уярчээ.

	Тэр завсар зүүн зүг гэгээ гэрэлтэй болж, нэгдүгээр сарын наран Желязова Воля гэдэг тэр нутагт урган мандаж, цасанд нарны туяа тусан ягаан туяа, алтан өнгөөр гялалзуулав.

	Тэгээд өглөөний нарны гэрэл цацраг нь тэр хар овоохой байшингийн бяцхан цонхоор өнөө баатар эрийн хөрөг дүрд гийгүүлэн тусаад, гэрэл гэгээнд нь бор шувуу, Антек цөм сэрцгээж, жаал хүү нойрмоглон, аман дотроо «хоёр, гурав» гэж гүнгэнэн, эргэж хөрвөөд, нүдээ нээн өндийж банзан дээрээ суун ийш тийш хараад, нүдээ дахин аньснаа, нээж хараад, гараараа нүдээ арчин харуут, амаа нэг их ангайн, нэг хэсэг алмайрсан юм шиг гайхал болж байснаа вандан дээрээсээ үсрэн буунгуут

	— Өвөө, хаан, хараач, хаан!.. гэж дуу алдахад нь өвгөн, тэр жаалаа ухасхийн шүүрч, элгэндээ тэврээд, өвгөний сахал дээр шорвог, том гэгчийн хоёр нулимс бөмбөрөн унав. Жаал хүүгээ доош нь буулгаад, хэнхдэгээ урагш нь түрэн, дайсанд буугаа авсан жагсаалын байдлаар зогсон, модонд цуурай хүнгэнэтэл:

	— Вив Наполеон. Вив лимперер! гэж хашхирч билээ.

	Аяа, эрин цаг аа, манай энэ үеийн жихүүн сүүдэр гэрэл гэгээгээ тусган, ядуу харц тариачны цээжинд гал бадруулан, харцын хар овоохой байшинг баясгалангийн цогоор гийгүүлж, хөл нүцгэн жаал цагаачийг таригийн өргөстэй сүрлийн ёзоор дээгүүр хэтийн хүссэн сайхны зүг зориулан алхуулдаг, аяа эрин цаг аа!..

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

